Տեղեկանք
«Հայաստանի Հանրապետության կառավարության 2014 թվականի հունիսի 26-ի N 635-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման վերաբերյալ

1. Իրավական ակտի անհրաժեշտությունը (նպատակը)
Ներկայացվող նախագծի նպատակը Լեռնային Ղարաբաղից բռնի տեղահանված անձանց ծերության, հաշմանդամության, կերակրողին կորցնելու դեպքում սոցիալական կենսաթոշակի փոխարեն նշանակել համապատասխանաբար, ծերության, հաշմանդամության, կերակրողին կորցնելու դեպքում նպաստ նշանակելու ընթացակարգը պարզեցնելն է։ 

1.1. Կարգավորման հարաբերությունների ներկա վիճակը և առկա խնդիրները
««Պետական նպաստների մասին» օրենքի 6-րդ հոդվածի 3-րդ մասի համաձայն՝ պետական նպաստը տրամադրում (նշանակում և դրա վճարումը կազմակերպում) է տարածքային կենտրոնը օրենքով սահմանված հիմքերի առկայության դեպքում:
Ծերության նպաստը, հաշմանդամության նպաստը, կերակրողին կորցնելու դեպքում նպաստ նշանակելու և վճարելու կարգը սահմանված է Հայաստանի Հանրապետության կառավարության 2014 թվականի հունիսի 26-ի N 635-Ն որոշմամբ։
Նպաստի իրավունքը իրականացվում է պետական կենսաթոշակային համակարգի տվյալների շտեմարանի (այսուհետ` շտեմարան) միջոցով:
Հաշվի առնելով Լեռնային Ղարաբաղից բռնի տեղահանվածների մեծ թիվը, նրանց սոցիալական խնդիրներն օր առաջ լուծելու հարցի հրատապությունը, անհրաժեշտություն է առաջացել պարզեցնել ծերության, հաշմանդամության, կերակրողին կորցնելու դեպքում նպաստ նշանակելու ընթացակարգը։
1.2. Առկա խնդրի առաջարկվող լուծումը
Հաշվի առնելով վերը նշվածը՝ առաջարկվում է ընդունել «Հայաստանի Հանրապետության կառավարության 2014 թվականի հունիսի 26-ի N 635-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծը։

2. Կարգավորման առարկան
«Հայաստանի Հանրապետության կառավարության 2014 թվականի հունիսի 26-ի N 635‑Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծով առաջարկվում է պարզեցնել փախստականի կարգավիճակ ունեցող անձին նպաստ նշանակելու համար դիմելու կարգը։ 
Անձը, ում կենսաթոշակի էլեկտրոնային գործն առկա է Լեռնային Ղարաբաղի կենսաթոշակային բազայում (անկախ կենսաթոշակ ստանալու իրավունքը Լեռնային Ղարաբաղում դադարեցված լինելու հանգամանքից), օրենքով նպաստ նշանակելու համար դիմումը մինչև 2024 թվականի հունիսի 1-ը կարող է ներկայացնել նաև առցանց եղանակով (դիմումին փաստաթղթեր չեն կցվում): 
Այնուհանդերձ, ժամանակավոր պաշտպանություն ստացած փախստականի ցանկությամբ և անկախ նրա ցանկության, երբ անհրաժեշտ է ներկայացնել փաստաթղթեր, հարկ կլինի անձամբ ներկայանալ Միասնական սոցիալական ծառայության ցանկացած տարածքային կենտրոն:  
Մասնավորապես, անձամբ ներկայանալն անհրաժեշտ կլինի հաշմանդամություն ունեցող անձանց, եթե նրանց հաշմանդամության ժամկետը լրացել է և նրանք Լեռնային Ղարաբաղում «չեն հասցրել» անցնել բժշկասոցիալական փորձաքննություն կամ անցել են, սակայն կենսաթոշակ ստանալու իրավունքը Լեռնային Ղարաբաղում չի վերականգնվել կամ չի նշանակվել: Ընդ որում, Լեռնային Ղարաբաղի բժշկասոցիալական փորձաքննություն իրականացնող իրավասու պետական մարմնի տված տեղեկանքները հիմք են ընդունվում հաշմանդամության նպաստի նշանակման կամ նպաստ ստանալու իրավունքը վերականգնելու համար, անկախ բժշկասոցիալական փորձաքննության մասին տեղեկատվական բազաներում տվյալներ լինելուց:
Անձամբ ներկայանալն անհրաժեշտ կլինի նաև առկա ուսուցմամբ սովորողների համար, ում կերակրողին կորցնելու դեպքում սոցիալական կենսաթոշակ ստանալու իրավունքը Լեռնային Ղարաբաղում դադարեցվել է 2023 թվականի հուլիսի 1-ից և կարող էր վերականգնվել սեպտեմբերի 1-ից առկա ուսուցումը շարունակելու մասին տեղեկանքի հիման վրա:
Ամեն դեպքում, անկախ դիմելու եղանակից, նպաստ նշանակելու դիմումը մինչև 2024 թվականի հունիսի 1-ը ներկայացնելու դեպքում Լեռնային Ղարաբաղում նշանակված ծերության, հաշմանդամության, կերակրողին կորցնելու դեպքում սոցիալական կենսաթոշակի փոխարեն նշանակվում է, համապատասխանաբար, ծերության, հաշմանդամության, կերակրողին կորցնելու դեպքում նպաստ՝ Կառավարության 2013 թվականի  դեկտեմբերի 26-ի N 1489-Ն որոշմամբ սահմանված չափերով, իսկ նպաստը նշանակվում է կենսաթոշակի իրավունք ձեռք բերելու օրվանից, բայց ոչ շուտ 2023 թվականի հոկտեմբերի 1-ից:
Օրինակ, եթե առկա ուսուցմամբ սովորելու տեղեկանքը ներկայացվի մինչև 2024 թվականի հունիսի 1-ը, նպաստ կնշանակվի 2023 թվականի հոկտեմբերի 1-ից:
Եթե 	ժամանակավոր պաշտպանություն ստացած փախստականին Լեռնային Ղարաբաղում նպաստ չի նշանակվել, ապա մինչև 2024 թվականի հունիսի 1-ը դիմելու դեպքում նրան նպաստ կնշանակվի իրավունք ձեռք բերելու օրվանից, բայց ոչ շուտ  2023 թվականի հոկտեմբերի 1-ից:

3. Իրավական ակտի կիրառման դեպքում ակնկալվող արդյունքը
«Հայաստանի Հանրապետության կառավարության 2014 թվականի հունիսի 26-ի N 635-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծն ընդունվելու դեպքում կհստակեցվեն Լեռնային Ղարաբաղից բռնի տեղահանված անձանց նպաստի իրավունքի իրացման ընթացակարգերը:

4. Կապը ռազմավարական փաստաթղթերի հետ․ Հայաստանի վերափոխման ռազմավարություն 2050, Կառավարության 2021-2026թթ․ ծրագիր, ոլորտային և/կամ այլ ռազմավարություններ
[bookmark: _GoBack]«Հայաստանի Հանրապետության կառավարության 2014 թվականի հունիսի 26-ի N 635‑Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծը չի բխում Հայաստանի վերափոխման ռազմավարություն 2050, Կառավարության 2021-2026 թթ. ծրագրից:

5. Տեղեկանք պետական բյուջեի եկամուտների և ծախսերի վերաբերյալ
«Հայաստանի Հանրապետության կառավարության 2014 թվականի հունիսի 26-ի N 635-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության 2023 թվականի պետական բյուջեի եկամուտները չեն ավելանա, իսկ ծախսերը կավելանան՝ 01.10.2023-31.12.2023 ժամանակահատվածում վճարվելիք նպաստների չափով` շուրջ 0.3 մլրդ դրամ: Հարկ կլինի ավելացնել նաև ՀՀ 2024 թվականի ծախսերը կենսաթոշակային ապահովության (1102 ծրագիր) գծով: 




